TƏRCÜMEYİ HAL

Əli Vəkil (Səfiyev Əli Vəkil oğlu) 1938-ci il iyunun 10-da Göyçə mahalının Basarkeçər rayonunun Yuxarı Şorca kəndində dünyaya göz açmışdır. Bir bacı, bir qardaş olan Əli Vəkilin atası Böyük Vətən Müharibəsində həlak olduqdan sonra anası da 1952-ci ildə dünyadan köçmüş, ata-anadan məhrum olmuş Əli Vəkil doğma dayısı Məhərrəm Abbasovun himayəsində yaşamışdır. 1955-ci ildə Şişqaya kənd orta məktəbini bitirən Əli Vəkil İrəvan Dövlət Pedaqoji İnstitutunun azərbaycanlı şöbəsinin fizika-riyaziyyat fakültəsinə qəbul olunmuşdur.

Ali məktəbi bitirən Əli Səfiyev 1960-cı ildən 1972-ci ilə qədər İrəvanda Radio və Televiziya Verilişləri Dövlət Komitəsinin Azərbaycan dilində verilişlər redaksiyasında diktor-redaktor vəzifəsində əmək fəaliyyətinə başlamışdır. 1972-ci ildə əbədi yaşamaq üçün Bakı şəhərinə köçmüşdür.

Əli Vəkil İrəvanda yaşayarkən ixtisasını dəyişmək məqsədi ilə 1970-ci ildə Azərbaycan Dövlət İncəsənət İnstitutunun teatrşünaslıq fakültəsini də bitirərək ikinci ali təhsil almışdır.

Əli Vəkil 1972-ci ildən 1999-cu ilədək Bakı şəhərində müxtəlif vəzifələrdə, o cümlədən Azərbaycan Televiziya və Radio Verilişləri Dövlət Komitəsində, Azərbaycan Dövlət İncəsənət İnstitutunda, Azərbaycan Yazıçılar Birliyində və Azərbaycan Dövlət Nəşriyyatında fəaliyyət göstərmişdir.

Aşıq Ələsgərin doğulub, boya-başa çatdığı aşıqlar və şairlər diyarında hələ uşaq yaşlarından ədəbi yaradıcılığa başlayan Əli Vəkil tələbəlik illərində ilk şeirlərini Bakı mətbuatında, eləcə də «Sovet Ermənistanı» respublika qəzetinin səhifələrində dərc etdirmişdir. «Sona bulağı» adlı ilk şeirlər məcmuəsi 1963-cü ildə İrəvanda dövlət nəşriyyatı tərəfindən Azərbaycan dilində nəşr edilmişdir.

«Sona bulağı» oxucular tərəfindən rəğbətlə qarşılandı. SSRİ Yazıçılar Birliyinə qəbul olunmaq üçün Ermənistan Yazıçılar Birliyinə ərizə ilə müraciət etdim. Təəccüblü də olsa, nə az-nə çox, düz 9 il bu məqsədlə Yazıçılar Birliyinin qapısını döyməli oldum. Bu müddət ərzində mənim İrəvanda daha 3 kitabım işıq üzü gördü - «Zəfər çələngi» 1967-ci ildə, «İki Günəş» 1971-ci ildə və «Əli Şahsabahlı» 1972-ci ildə.

Bəli, 1972-ci ildə SSRİ Yazıçılar Birliyinə mənim qəbulum 9 ildən sonra yalnız görkəmli xalq şairi Bəxtiyar Vahabzadənin köməkliyi sayəsində mümkün oldu. Bunun sirri ondan ibarət idi ki, 1963-cü il noyabrın 24-də İrəvanın Azərbaycan dilində radio verilişləri redaksiyasında canlı olaraq efirdə «Danışır İrəvan» əvəzinə «Danışır Bakı» söylədim və dinləyicilərə «Bağışlayın, üzr istəyirəm» - demədim. Mənim peşəkar diktor kimi atdığım bu addımımı bütün ermənilər, o cümlədən daşnak yazıçılar da eşitmişdilər. Ona görə yazıçılar qəbul komissiyasında bir nəfər kimi qət eləmişdilər ki, Əli Vəkil İrəvanda, canlı efir zamanı «Danışır İrəvan» əvəzinə «Danışır Bakı» sözlərini qəsdən söyləyərək erməniləri təhqir etmişdir.

Beləliklə, 1963-cü ildən 1972-ci ilədək, yəni Bakıya köçənə qədər «Danışır Bakı» ifadəsi, bir sözlə bu iki kəlmə mənim üçün təhlükə mənbəyinə çevrilməklə yanaşı, ermənilərin gözlərinə sancılmış bıçağa bənzədi.

1972-ci ilin yanvarında İrəvanda olan 2 otaqlı mənzilimi Bakıda 3 otaqlı mənzilə erməni ailəsi ilə dəyişmək üçün başa-baş sövdələşdik və may ayında köçməyi qərara aldıq.

Bu dəfə də Azərbaycan Yazıçılar Birliyinə yollandım. Digər yazıçılarla yanaşı, Azərbaycanın xalq şairi Bəxtiyar Vahabzadə ilə də görüşdüm. Hal-əhval tutduqdan sonra Yazıçılar Birliyinə üzv qəbul olub-olmamağımla əlaqədar söhbət açdı.

Dərhal ona hörmətlə cavab verdim. Söylədim ki, 9 ildir Yazıçılar Birliyinə ayaq  döyürəm. Amma qəbulum mümkün olmadı ki, olmadı.

Bəxtiyar müəllim yaman əsəbiləşdi. Həmin an sədrin otağından Ermənistan Yazıçılar Birliyinin sədri Vartges Petrosyana zəng elətdirdi. Onunla, yəni Birliyin sədri ilə çox sərt danışdı. Vartges Petrosyan Bəxtiyar Vahabzadəyə söz verdi ki, iki aydan sonra, yəni fevralda Əli Vəkilin sənədlərini şəxsən mən özüm imzalayıb təsdiq etdirmək üçün Moskvaya göndərəcəyəm. Yoldaş Vahabzadə, siz arxayın ola bilərsiniz. Qoyun Əli Vəkil də fevralda mənim yanıma gəlsin.

Sevimli xalq şairimiz Bəxtiyar Vahabzadəyə hədsiz minnətdarlığımı, təşəkkürümü bildirib Yazıçılar Birliyini yenidən görüşmək hissləri ilə tərk etdim. Bu dəfə Bakıda iki vacib məsələm həll olundu. Paytaxtda Fətəli Xan Xoyski prospektində 132 saylı binanın III mərtəbəsindəki 8 nömrəli 3 otaqlı mənzili seçdik. Həm də Yazıçılar Birliyinə qəbulumu.

İrəvana qayıtdım. Yazıçılar Birliyinin sədri Vartges Petrosyana zəng elədim. Fevralın sonunda onunla görüşdüm. 9 ildən sonra ilk dəfə məni səmimi qarşıladı. Sanki əvvəlki adam deyildi. Mənə səsvermənin sənədlərini göstərdi. 11 nəfər iştirak edib. Onlardan lehimə 5 nəfər, əleyhimə isə 6 nəfər səs vermişdi. Beləliklə, yenə də qəbul olunmamışam.  - Amma hörmətli Bəxtiyar Vahabzadəyə söz verdiyimə görə mən səsverməni 6 nəfər lehinə, 5 nəfər isə əleyhinə təsdiq edərək Yazıçılar Birliyinin sədri kimi imzaladım. Ən geci bir aya kimi sənin üzvlük biletin Moskvadan qayıdar və mən əlini sıxaraq şəxsən səni təbrik edərəm.

Sədrə mənə etdiyi yaxşılığa görə öz razılığımı bildirdim.

Həmin ilin mayında əbədi olaraq İrəvanı tərk edib Bakıya köçdüm. Ayda bir dəfə Yazıçılar Birliyinə zəng vurub Moskvadan biletimin gəlməsini soruşurdum. «Hələ gözləyirik, gəlməyib», - deyə katibə qız kəsə cavab verirdi.

Artıq şübhələnməyə başladım. Erməni yalanı öz işini görürdü. May ayından sentyabr ayına qədər gözlədim. İrəvandan eyni cavabı aldım. «Hələ gəlməyib» - dedilər.

Moskvada SSRİ Yazıçılar Birliyinin Azərbaycan Yazıçılar Birliyinin elçisi sayılan hörmətli Azər Musiafazadəyə müraciət etməyi qərara aldım. Hələ şəxsən tanış olmasaq da, Azər müəllim məni çox səmimi qarşıladı:

- Əli Vəkil, sabah bir daha zəng vursanız, bu məsələ haqqında ətraflı məlumat verə bilərəm.

Nəticəni səbirsizliklə gözlədim. Səhərisi gün yenidən Azər müəllimi narahat etməli oldum.

Azər müəllimə səhərisi gün zəng edərkən onun ilk cavabı belə oldu: «Əli Vəkil, səni SSRİ Yazıçılar Birliyinə üzv qəbul olunmağın münasibətilə təbrik edirəm. Ermənilər sənin üzvlük biletini nədənsə itdi-batdıya salmışdılar. Bu namərdliyi Ermənistan Yazıçılar Birliyinin Moskva nümayəndəsi etmiş olar».

Mən Azər müəllimə təşəkkürümü bildirdim. - Əli Vəkil, Yazıçılar Birliyinə qəbul olunmaq haqqında biletini şəxsən təsdiq etdirdim. On gündən sonra Ermənistan Yazıçılar Birliyinə yetişəcək. Bakı şəhərində qeydiyyata alınmağın haqqında pasportunu götürüb İrəvana yola düşməli və üzvlük biletini alıb yenidən Bakıya qayıtmalısan.

Azər Mustafazadəyə sonsuz minnətdarlığımı bildirdim. Hörmətli dostum onu da bildirdi ki, Əli Vəkil, səninlə eyni gündə səsvermədə iştirak edən erməni yazıçıların üzvlük biletləri altı ay əvvəl Moskvadan yola salınmışdır. Hətta, daşnak, millətçi Zori Balayan da!

Aman Allah, gör nələr baş verdi? Hətta, görkəmli Xalq şairi Bəxtiyar Vahabzadəyə söz verən Ermənistan Yazıçılar Birliyinin sədri Vartges Petrosyanın yalançılığı da üzə çıxdı. Bəxtiyar müəllimə və mənə Moskva adından yalan satdı.

Ona görə də sentyabrın sonunda biletimi almaq üçün İrəvana gedəndə Yazıçılar Birliyinin yalançı sədri ilə nə görüşdüm, nə də salamlaşdım. Katibə qıza zəng edib sədr işdə olmadığı anda biletimə imza atıb dərhal da binadan uzaqlaşdım. Bir sözlə, 9 il 9 aydan sonra «SSRİ Yazıçılar İttifaqı»na üzvlük bileti ilə həmin gün axşam «İrəvan-Bakı» qatarı ilə, həvəslə Odlar Yurdunun paytaxtına yola düşdüm. Bəli, 9 il 9 aydan sonra yazıçı bileti mənim üçün çox qiymətli sənəd idi.

1972-ci ildən Azərbaycan Yazıçılar Birliyinin üzvü Əli Vəkil Bakıda fəaliyyətini əsasən Azərbaycan Yazıçılar Birliyində və Azərbaycan Dövlət Nəşriyyatında davam etdirmişdir. 

Şair «Sona bulağı», «Zəfər çələngi», «İki günəş», «Doğma yollar», «Əli Şahsabahlı», «Ata həsrəti», «Yeddi dağ», «Ana qayğısı», «Şəlalə», «Əbədi dünya», «Ömür karvanı», «Ellərin İsgəndəri», «Kişi ömrü», «Fərizə-İlham dastanı», «Cərrah Vaqif möcüzəsi», «Göyərçinlər», «Əbədi Qəhrəmanlıq», «Qoşmalar», «Aqillər, Ariflər, Alicənablar», «Bir çinarın budaqları», «Narahat ürək» və başqa kitabların müəllifidir.

Uzun illər toplayanı, tərtib edəni və redaktoru olan «Ədəbi İrəvan» almanaxına Əli Vəkil rəhbərlik edirdi. Bu ədəbi orqanın hər bir sayı oxucular tərəfindən rəğbətlə qarşılanmışdır.

1977-ci ildə Azərbaycan Yazıçılar Birliyinin üzvü, Şəmkirdə doğulmuş Vladimir Abramyanın Yazıçılar Birliyinin orqanı, ermənicə «Krakan Adrbecan» («Ədəbi Azərbaycan») jurnalında bir povesti dərc olunmuşdu. Povestin qəhrəmanları - iki erməni bir-biri ilə söhbət edirlər. Xaricdən gələn erməni yerli erməniyə sual verir: Bu qədim erməni torpağında daha kimlər yaşayır?

Yerli erməni isə cavabında: Bizdən başqa bir də türklər, adamyeyənlər - deyə cavab verir.

Bu xəbəri eşidən Ulu Öndərimiz Heydər Əliyev hədsiz dərəcədə qəzəblənir.

Dərhal qəti qərarını verir. Vaxt itirmədən hər iki dili mükəmməl bilən, bacarıqlı bir yazıçı öz ştatı ilə birlikdə ən azı şöbə müdiri səviyyəsində ermənicə jurnala, eyni qayda ilə istedadlı bir jurnalisti isə Mərkəzi Komitənin orqanı, ermənicə «Kommunist» qəzetinin redaksiyasına işə göndərilsin, çox ciddi və qəti tapşırıqlar verərsiniz ki, xalqımızın, ölkəmizin şərəfini göz bəbəyi kimi qorusunlar.

Ulu Öndərimiz Heydər Əliyevin tapşırığına əsasən mən erməni dilində nəşr olunan «Ədəbi Azərbaycan» jurnalının redaksiyasına tənqid və publisistika şöbəsinin müdiri vəzifəsinə təsdiq olundum.

Erməni dilində nəşr olunan «Kommunist» qəzetinin redaksiyasına isə jurnalist Qafar Çaxmaqlı (Mehdiyev) göndərildi.

Hər ikimiz Ulu Öndərin tapşırığına inamla, canla-başla əməl etdik.

Dağlıq Qarabağ hadisələri başlanan gün 1988-ci il fevralın 22-də, özü ilə 5 nəfərlə birlikdə Mərkəzi Komitə tərəfindən (Şaumyan kənd), cəmi 14 kənddən ibarət ermənilər yaşayan rayona ezam olunan Əli Vəkil 7 gün ərzində bütün kəndlərdə erməni dilində Azərbaycan haqqında maraqlı söhbətlər etmişdir.

Dağlıq Qarabağ hadisələri, sözün həqiqi mənasında bu cənnət diyarda davam edən müharibə hər gün zəbt olunan torpaqların, Vətən yolunda yüzlərlə şəhid övladların həyatı bahasına davam edirdi. İki il arxada qalsa da, münaqişəyə son qoyulmur, atəşkəs haqqında düşünən olmurdu.

Bu zaman 1990-cı il aprelin 12-də Mərkəzi Komitə tərəfindən Əli Vəkil erməni dilini mükəmməl bildiyinə görə yenidən Dağlıq Qarabağa ezam olundu.

Polyaniçkonun hökmranlığı dövründə Xankəndində Təşkilat Komitəsində 10 gün ərzində Əli Vəkil məxfi şəkildə, vacib vəzifələri yerinə yetirmək tapşırığını həyata  keçirməliydi. Bu çətin və təhlükəli işin öhdəsindən layiqincə gəldiyinə görə istedadlı şair Əli Vəkil Baş nazirin müavini Matvey İvanoviç Radayevin imzası ilə Azərnəşrin direktoru Əjdər Xanbabayevin ünvanına təşəkkürnamə göndərmişdir.

Əli Vəkil təkcə bunlarla kifayətlənməmiş, həm də Dağlıq Qarabağa həsr olunmuş bir neçə poemanın və yüzlərlə şeirin də müəllifidir.

Əli Vəkilin ailəsinə ağır itki üz vermişdir. 2015-ci il fevralın 25-də böyük oğlu Müşfiq 50 yaşında qəflətən dünyasını dəyişmişdir.

Bir neçə il bundan əvvəl İstanbulda ürək əməliyyatı keçirən Əli Vəkil bir il sonra isə insult keçirmişdir.

Bu zərbələr şairin yaradıcılığına və səhhətinə böyük təsir göstərmişdir.

Əli Vəkil Ulu Öndərimiz Heydər Əliyevə həsr olunmuş «Əbədiyaşar Dahi» poemasını görkəmli şəxsiyyətin anadan olmasının 95 illiyinə töhfə adlandırır.

Ölkənin memarı və xalqın xilaskarı sayılan bu İNSAN haqqında qəlbimdən keçənləri yazıya köçürməyə imkan yaratdığına görə Allahıma minnətdaram.

Əli Vəkil ailəlidir. İki oğlu, 8 nəvəsi var.

